
UUM ONLINE: Universiti Utara Malaysia (UUM) optimis dengan komitmen yang diberikan barisan Kelab Golf
Sultan Sallehuddin (KGSS) untuk bergerak lebih jauh mengangkat agenda golf universiti ke tahap tertinggi
suatu hari nanti.
 
Naib Canselor, Prof. Dr. Haim Hilman Abdullah berkata, KGSS akan terus membantu menaikkan nama UUM
dengan menjalinkan hubungan dan kerjasama dengan kelab golf di Malaysia mahupun luar negara secara
tidak langsung mempromosikan nama UUM sebagai sebuah Universiti Pengurusan Terkemuka.
 
“Saya bukanlah pemain golf namun apabila dilantik menjadi Presiden KGSS, saya akan memainkan peranan
sebaik mungkin agar dapat bersama-sama melakar kisah yang bakal menjadi kenangan kerana sukan ini
akan membawa banyak kejayaan sekali gus mengharumkan nama baik universiti kita,” ujarnya.
 
Beliau turut menzahirkan rasa bangga di atas kesudian Kebawah Duli Yang Maha Mulia Tuanku Sultan
Kedah mengizinkan nama baginda diabadikan pada kelab ini, justeru beliau mengingatkan semua agar
menjaga segala tingkah laku dan tertib terutamanya apabila mewakili universiti. 
 
Jelasnya, kewujudan padang golf di UUM bertujuan untuk menjadi lapangan praktikal dan latihan untuk
pelajar Akademi Golf Nasional UUM selain menjadi daya tarikan pelancongan.
 



“Walaupun jauh di utara tetapi kita dipilih untuk menjadi sebuah akademi yang dipertanggungjawabkan oleh
negara untuk mengangkat sukan golf di peringkat yang tertinggi.
 
“Jadi, usaha ini merupakan satu penghormatan yang harus kita angkat bersama setinggi mungkin tanpa
mengira pangkat dan kedudukan. Kita adalah satu pasukan yang akan bersama-sama menjulang akademi
golf ini agar sentiasa menjadi rujukan dan panduan pihak luar,” katanya pada Majlis Ramah Mesra Dan
Jamuan Berbuka Puasa KGSS Tahun 2022 di EDC-UUM, semalam.
 
Haim Hilman juga mengalu-alukan semua yang berada di KGSS untuk memberi pandangan tentang
bagaimana untuk membangunkan kelab dan sukan golf ini dari sudut yang paling dinamik, kompetitif dan
strategik dalam usaha mengangkatnya setinggi mungkin.
 
Hadir sama, Timbalan Naib Canselor (Hal Ehwal Pelajar dan Alumni),  Prof. Dr. Ahmad Martadha Mohamed,
pegawai universiti dan ahli KGSS.

